Blaðamannaverðlaun 2006

Tilnefningar dómnefndar:

BESTA UMFJÖLLUN ÁRSINS 2006: 

Auðunn Arnórsson, Fréttablaðinu, fyrir ítarlega, aðgengilega og vandaða umfjöllun um Evrópumál í greinaflokknum “Ísland og Evrópusambandið.” 

Jóhanna Vilhjálmsdóttir, Kastljósi, fyrir tímabæra, upplýsandi og notendavæna greiningu á hugtökum og staðreyndum úr orðræðu stjórnmálamanna um skattkerfið og þróun þess. 

Sigríður Víðis Jónsdóttir, Morgunblaðinu fyrir vandaða og viðamikla umfjöllun um úrræði í skólakerfinu fyrir börn með hegðunarfrávik og geðraskanir  í greinaflokknum “Verkefni eða vandamál?”

RANNSÓKNARBLAÐAMENNSKA ÁRSINS 2006:

Gunnhildur Arna Gunnarsdóttir, Blaðinu fyrir uppljóstrandi fréttaröð í Fréttablaðinu um margfaldan verðmun á samheitalyfjum á Íslandi annars vegar og Danmörku hins vegar. 

Henry Birgir Gunnarsson, Fréttablaðinu, fyrir fréttaskrif og eftirfylgd þar sem upplýst er um mikinn mun á launum og kjörum karla og kvenna í A-landsliðum Íslands í knattspyrnu. 

Jóhannes Kr. Kristjánsson, Kompási fyrir nýstárlega, hugmyndaríka og afhjúpandi umfjöllun um bæði málefni barnaníðinga og um málefni Byrgisins. 

BLAÐAMANNAVERÐLAUN ÁRSINS 2006:

Davíð Logi Sigurðsson, Morgunblaðinu fyrir skrif um alþjóðamál, þar á meðal skrif um Guantanamo-fangabúðirnar á Kúbu og Íslensku friðargæsluna.

Halldór Baldursson, Blaðinu og Viðskiptablaðinu fyrir skop- og ádeiluteikningar sínar og túlkun á fréttnæmum íslenskum þjóðfélagsviðburðum.

Kolbrún Bergþórsdóttir, Blaðinu fyrir fjölbreytileg og áhugaverð mannlífsviðtöl og menningarskrif sem dreifast yfir allt árið 2006.

Verðlaunahafar og rök dómnefndar:
BESTA UMFJÖLLUN ÁRSINS 2006:
Auðunn Arnórsson, Fréttablaðinu, fyrir ítarlega, aðgengilega og vandaða umfjöllun um Evrópumál í greinaflokknum “Ísland og Evrópusambandið.”  Greinaflokkur Auðuns Arnórssonar um Ísland og Evrópusambandið byggi á mikilli yfirsýn og yfirburða þekkingu á flóknu og vandasömu málefni, sem brýnt er að gera aðgengilegt almenningi. Hér er um að ræða eitt eldfimasta mál í íslenskri þjóðfélagsumræðu en umfjöllun Auðuns var í góðu jafnvægi og dró fram þá þætti og þær hliðar sem mestu skiptu. Greinaflokknum var haldið reglubundið úti yfir nokkurra mánaða tímabil og gátu lesendur gengið að upplýsandi umfjöllun um Evrópumál vísri. Þar voru jafnt stofnanakerfi sem ýmis hitamál Evrópusambandsins útskýrð og sett í íslenskt samhengi. Það var einkennandi fyrir umfjöllun Auðuns að honum tókst að gera mikilvægum og flóknum málum skil með alþýðlegum hætti samhliða því að hann tengdi þá við atburði líðandi stundar. 

RANNSÓKNARBLAÐAMENNSKA ÁRSINS 2006:
Jóhannes Kr. Kristjánsson, Kompási fyrir nýstárlega, hugmyndaríka og afhjúpandi umfjöllun um bæði málefni barnaníðinga og um málefni Byrgisins. Jóhannes Kr. Kristjánsson, ritstjóri, hefur í fréttaskýringaþætti sínum, Kompási, slegið nýjan og áhrifaríkan tón í íslenskri rannsóknarblaðamennsku. Umfjöllun hans um mál barnaníðinga annars vegar og um málefni Byrgisins hins vegar afhjúpuðu hvor með sínum hætti ljótleika sem almenningi og yfirvöldum hafði verið meira og minna hulinn. Mikilvægi þessara afhjúpana sést best í þeirri feiknalegu umræðu sem fylgt hefur í kjölfarið og enn sér ekki fyrir endann á. Að hluta til má rekja uppljóstranir Jóhannesar og Kompáss til notkunar á þekktum, en um leið frekar óhefðbundnum og afar vandasömum aðferðum við fréttaöflun. líkar aðferðir krefjast vandvirkni, hugmyndaauðgi, ritstjórnarlegs aga og síðast en ekki síst hugrekkis. Það einstigi tókst að þræða í þessum mikilvægu þáttum um leið og rannsóknarblaðamennska á Íslandi öðlaðist sérstaka viðurkenningu og þakklæti í huga almennings. 

BLAÐAMANNAVERÐLAUN ÁRSINS 2006: 

Davíð Logi Sigurðsson, Morgunblaðinu fyrir skrif um alþjóðamál, þar á meðal skrif um Guantanamo-fangabúðirnar á Kúbu og Íslensku friðargæsluna. Þrátt fyrir mikilvæga og þarfa þjónustu alþjóðlegra fréttastofa sem senda frá sér unnar og meira og minna staðlaðar fréttir af erlendum málefnum geta þær aldrei orðið íslenskum almenningi jafn mikilvæg upplýsingauppspretta og frásögn íslenskra blaðamanna sem fara á vettvang veraldarviðburða. Davíð Logi Sigurðsson hefur árum saman skrifað um erlend málefni og í því skyni farið vítt um heim. Iðulega koma upplýsingar hans og túlkun frá fyrstu hendi sem auðveldar skilning og færir lesendur nær viðfangsefninu. Greinar Davíðs Loga um Gantanamo og Íslensku friðargæsluna eru góð dæmi um þetta. Hann var fyrstur íslenskra blaðamanna til að heimsækja Guantanamo-fangabúðirnar á Kúbu og skrifaði um þær greinar þar sem aðbúnaði og viðhorfum er lýst með einstökum hætti. Jafnframt voru fengin fram sjónarmið fyrrverandi fanga sem fylltu upp í þá heildarmynd sem upp var dregin. 
Við skrif greina sinna um mýkri ásýnd Íslensku friðargæslunnar fór Davíð Logi í vettvangsheimsókn til Sri Lanka og dró upp mynd af aðstæðum og starfsumhverfinu þar. Þetta tengdi hann síðan viðbrögðum og starfseminni hér heima og þeim áhrifum sem stefnubreyting ráðherra hafði á embættismannakerfið. Meðal annars komu þá fram upplýsingar um greiningardeild sýslumannsins á Keflavíkurflugvelli.
